
Нахъе тана Халкъазда 
гьоркьосеб рахьдал мацIазул 
къоялда хурхун сонайил Авар­
театралда МагIарулазул ми­
ллияб  маданияб автономиялъ 
тIобитIулеб, лъагIелалъ жиб 
тIаде щвеялъухъ балагьун чIун 
аза-азар магIарулал рукIунеб 
тадбир-иргадулаб, щуабилеб, 
цо-цояз абухъе, юбилейнияб 
фестиваль.

Къоло ункъабилеб фев­
ралалъ радал сагIат микь­
гоялдаса нахъе къаси ква­
тIизегIан рагьулел-къалел чIечIо 
Авартеатралъул жанахIалъул 
нуцIби.  Цо-цоккун,  кIи-кIи­
ккун кодоб  квартIа-магIалгун, 
батIи-батIиял сумкаби-къучIби­
гун, къвалакь ккун баннералгун 
рачIунел рукIана миллияб 
ретIелги ретIарал, дида церего 

лъалелги, лъачIого, гьеб къоялъ 
лъай-хъвай ккаралги гIадамал. 
Гьел рукIана, Баху-Меседу Ра­
суловалъ абухъего, эбелгIан 
росдал мацIги,  эмен -магIарул 
мацIги бокьулел ва  хири­
ял  дидоял-цезал, тIомурал-
лъебелал, багвалал-чIамалал,  
къаралалгун гьид ва жидер 
рахьдал мацIлъун  бацIцIадаб 
авар (бол)  мацI кколел аварал, 

ай, дандекъан росани-киналго 
магIарулал. Бицине-хъвазе не­
чаниги, абила, щивасул диа­
лекталда гIенеккун, палгъан 
хутIулей ятанин цо-цо мехалъ 
дунгоян. Дие бокьун букIана 
мацIазул гIаркьелазулъ хъвар­
щадерилалда  релълъараб ди­
доязулалда, чIамалазул гIар­
кьеллъун кколеб Болъихъ, 
багвалазул гIаркьел-ГIахьвахъ 

мухъазул яги берцинго, та­
махго, недегьго бицунеб гъу­
нисезул, лъебелазул, гьидерил 
диалектазул цо лъабгониги 
рагIи батIа бахъун, бицуне­
лъул магIна бичIчIизе. Гьедин 
кколебги букIана гIемериселъ, 
гьеб букIана палгъан дунго 
ккеялъе гIиллаги ва бичIчIана 
нилъее рахьдалгун магIарул 
мацI бокьуларин ва нилъеца 
гьеб  цIунуларин аби бугьтан 
кколеблъи. Жиндирго эбелалъ­
ул-рахьдалгун инсул-авар мацI 
бокьуларев ва лъаларев чи вати 
щакаб иш буго. Гьеб батIаго 
захIматаб ишги кколаро. Ро­
къор гаргаде рахьдал мацIалда 
ва, тIоцебесеб иргаялда, эбел-
инсуца малъе гьеб ва лъималаз 
гIадахъе босе жидеда малъараб. 
Гьелдасан бигьаябги щибха 
букIинеб?! Нилъ гьечIелъулха 
миллат-мацI гьечIел, жинс-
мухъ батIа бахъизе ва нилъго 
щалали баян гьабизе лъаларел 
жал, нилъ руго бечедаб тари­
халъул бахIарчиял умумузул 
ирсилал.  Гьедин букIин бихьи­
забуна тадбиралъги… 

…ЦIи-цIиял лъай-хъваял, 
лъале-хъвалезул дандчIваялдаса 
бахчизе кIолареб рохел, ур­
хъарал вац-яцазда гIадин, гьезда  
гьабулеб дандчIвай. Щуазарго 
ватичIониги, кIиго-лъабго азар­
го магIарулавги, магIарулал гу­
релги гIахьаллъараб гьеб тадби­
ралъ ва гьелъул гIуцIарухъабаз  
рохизе ва тамашалъизе гьарулел 
руго гIахьаллъаралщинал. Гьеб 
бихьулеб буго сонидасан сони­

де цIикIкIунеб гIахьалчагIазул 
ва балагьизе рачIаразул къада­
ралъ. ЦIилъулеб ва гIатIилъулеб 
буго фестивалалъул программа­
ги: басмабазул, миллияб ратI­
лил  халгьаби, суртазул цебе­
лъей, рахьдал мацIал цIуниялда 
хурхун тIоритIарал конкурсазул 
хIасилал рачин, миллаталъул 
чIухIилъун жал рахъарал цо-цо 
магIарулазе киласалгун медалал 
кьей ва цоги-цогидабги. Мил­
латал гIемераб Дагъистаналда 
бищун кIудияблъун кколеб 
магIарул миллаталъ гIемераб 
хIалтIи гьабулеб буго рахь­
дал ва авар мацI цIуниялда ва 
магIарулал гъунки-цолъиялда 
сверухъ.

МагIарулазул аби буго 
цIам-чед цадахъ кванаялъ жура­
зарулин гIадамазул ракIалилан. 
Щуго соналъ цебеккунго ни­
лъер районалде щварай ва 
гьеб рагIарай хундерил газе­
талъул редактор ПатIимат Ка­
миловналъ ва, гьелъухъан ми­
сал босун, цогидазги, кидаго 
гIадин, данделъаразе данд­
чIвай гьабуна гьуинал-цIекIал 
нигIматаздалъун ва кофе-чаял­
далъун. Киналго гьез кваназа­
руни, аваразул автономиялъеги 
хIажалъиларищ  садакъа?  
КIиябго къоялъ чIезабуна авар 
автономиялъ фестивалалда 
гIахьаллъаразе тIагIамаб квен. 
Аллагьас  къабул гьабун батаги 
сахаватал магIарулазул садакъа, 

хутIаралда баракат лъун, ба­
ракатаб магIишат гьарзалъаги 
гьезие. Амин.

Кванил махIал, зурма-къо­
лол гьаракь, артистазул це­
рерахъинал, гьоцIдерил гIар­
цулгун ансадерил цIулал  ва 
ичичIалисезул пахьул тIагIа­
лабазул, басмаханабазул, тIа­
хьазул ва Дагъистаналъул ро­
сабазул гIумру бихьизабурал 
видео ва суратазул цебелъей, 
дора-гьанир цоцада аскIор 
рахъунчIун суратал рахъулел 
гьудулзаби -гIажаибаб чIаголъи 
букIана кIиябго къоялъ Авар­
театралда. КIочонтезехъин бу­
кIана, миллат-халкъ гъункиялда 
цадахъго, цоги букIана гье­

ниб кIвар кьураб иш-миллияб 
ретIел. Унгоха гьайбатлъи мил­
лияб ратIлил ва гьеб ретIаразул! 
Гьеб якъинго бихьана шапакъа­
тал рикьулелъул…

…Шапакъатал. Дагъиста­
налъул миллияб политика­
ялъул министерствоялъул, 
аваразул миллиябгун мада­
нияб автономиялъул, авар 
мацIалъул мугIалимзабазул 
цолъиялъул, Хасавюрт шагьа­
ралъул жамгIияталъул ва рес­
публикаялъул  «ХIакъикъат» 
газеталъул  рахъаздасан цIад 
чвахизабуна исана шапа­
къатазул. Щибалъул букIана 
щивасе кIвар, гьеб букIана гье­
зул хIалтIуе кьураб къимат. 

ЦIумадисезул 
         гьаракь

Ассаламу гIалайкум!

Голос 
Цумады

Асар гьабуна исана къватIибе биччараб «Мил­
латалъул чIухIи»  киласаялъе тIоцеве нилъер де­
путат ГIабдурахIман Камилов мустахIикълъиялъ. 

Хадусеб кIиго кьуна Бузнаса нух бахъулев меце­
нат МухIамадкамил Дибировасе ва машгьурав 
магIарул гIалимчи, тарихчи ва таржамачи Тимур 
Айтберовасе. Цо-цоял мустахIикълъана имам 
Шамилица наибзабазе кьолел рукIарал медалазул 
копияби хIисабалда гьарурал гIарцул медалазе­
ги. Гьел кьуна жамгIияб хIалтIулъ жидеца лъа­
леб лъалкI нахъе таразе. Бигьа букIун батиларо 
тадбиралъул гIуцIарухъабазе гьединазда цIарал 
чIвазе. БахIарзал ва гьунарчагIи  цIикIкIаги Да­
гъистаналъе ва улкаялъе…

БахIарзал…Гьел руго исана щуабилеб 
нухалъги цохIо аваразе гуребги, тIолго Да­
гъистаниязеги байрам-фестиваль гIуцIарал 
ЩагIбан ХIапизов, МухIамадрасул ГIумаров, 
Зайнаб ГIалимирзаева, Баху МухIидинова, 
МухIамадрасул МухIамадрасулов ва гьезда 
хьолбохъ рахъунчIарал цогидалги.  Гьезул хIа­
ракаталдалъун рагIудаса ишалдеги руссун, щивас 
жинди-жиндир хIалтIулаб бакIалдайин абуниги 
бегьила, къойилаб кIвар кьолеб буго рахьдал ва 
авар мацIазде, гьел цIуниялде. Аслияб  масъала-
миллат гъунки ва цолъи, дида ккола, гьеб ва гьел­
да релълъарал цогидалги тадбираз тIокIборчIунги 
тIубалин абун. ЦIакъго беццун, зодобе борхулеб 
бугин байрамилан цо-цоязда ккечIого букIине, 
абун тела, гъалатIал рукIунарин хIалтIуларев чи­
ясул абун. РукIана гьел тадбир тIобитIаразулги. 
ГIолел-гIоларел рахъазул дирго ва цо-цо пиша­
цоязул пикраби дица фестивалалъул къоялъго 
загьир гьаруна МухIамадрасул ГIумаровасе, ин­
ституталда цIалулел соназ кIудияв вацасулаб бер­
балагьи нижедехун гьабурав  курсцояв вукIиналъ, 
гьесдаго бан лъикIин гъегъилан. Гьединазул кье­
рулъ дун  кIикъоялда цоабилей йигила пикру за­
гьир (замечание) гьабулеян абуна гьесги, кида­
гоги росулила кьочIое гIахьалчагIазул пикраби, 
хаду-хадубги росунги телилан. Бугониги, респу­
бликаялъул миллияб политикаялъул министр Та­
тьяна Гамалейица  абухъего, миллатал гIемераб 
Дагъистаналъул цогидал миллатазе лъикIаб ми­
салги бихьизабун, гьединаб тадбир тIобитIулел 
нилъ тIоцебесеб кьерда ругелъул, гIиси-бикъинал 
гъаяби рихьа-рицинчIого  телин. 

-Божула, хадусел соназ гьадинал тадбирал 
республикаялъул киналго миллаталги гIахьал­
лъун тIоритIилин, нилъер, дагъистаниязул цо­
лъигун гъункиги улкаялъул цогидал регионазда 
бихьизабун. Нилъеда лъалеб жо цогидаздаги 
малъи, бихьизаби, цогидазги гьелдаса пайда 
боси буго тадбиралъул масъала. Гьединлъида­
лин дица хIурмат гьабулеб фестивалалъулги, 
гьелъул гIуцIарухъабазулги,-ян абуна гьелъ дан­
делъиялда.-Баркала нужее жигарчилъиялъухъ, 
цогидазе бихьизабулеб, этносалда  лъикIаб 
лъалкI толеб  ишалъулаб мисалалъухъ.

Гьединабго магIнаялъул  букIана тадбирал­

да хурхун кьураб дир суалалъе  жаваб Халкъи­
яб Собраниялъул депутат ГIабдурахIман Ками­
ловасулги. 

-Дир талихIлъун ккола Со­
вет Союзалда гьавурав ва гIурав 
вукIин. Гучаб пачалихъ биххидал, 
гIемераб жо билана магIарулазул. 
Къимат гIарцуде буссана, гIадан­
лъи, яхI-намус хадусеб кьерде 
ккана. Жакъасеб къоялъулги дол 
соназулги дандекквей думалъго 
батIияб буго, гIемерал жалазде 
берал рагьулеб замана бачIана. 
Дол соназ букIараб, умумулъанго 
бачIараб намус-яхI, къохIехьей 
билизе тун буго магIарулаз букIа,  
дагъистанияз букIа. ХIажат 
буго гьеб цIунизе, гьелде тIаде 
руссине. Гьелъие цо къадаралъ 
квербакъула гьадинал данде­
руссиназги. МацI билани, мил­
лат букIунаро, миллат цIунула 
рекIелъ иман-яхI бугез…

Гьединалго рукIана пикраби 
тадбиралда кIалъаразулги офи­
циалияб бутIаялда церерахъа­
разулги. Пикру цолъиги, цо рахъ­
нибе буссинги лъикIаб иш буго. 

Гьеб бихьана фестивалалда­
ги. АбичIого гIоларо маданияб 

рахъалъулги. Авартеатралъул залалдаса гьа­
ра-рахьиял гьарун ва шапакъатал кьун, данде­
лъарал къватIире рачIиналде, лъикIаб дандчIвай 
гьабуна ва чIаголъи кьуна бежтIадерил фолкло­
рияб къокъаялъ. Гьездаса мисал босун, нахъе 
хутIичIо гьидерил, ансадерил, къаралазул ва 
цогидалги художествоялъулгун искусствоялъул 
хIаракатчагIи. Чед-цIамалъго гIадин, миллияб 
кечI-бакъаналъгун кьурдуцаги ракIал хинлъиза­
руна магIарулазул. Щибаб соналъ февралалъул 
къояз адабиятги маданиятги бокьулел данделъ­
улеб Авартеатралъул жанахI кIиябго къоялъ 
сверун букIана цIи-цIиял лъай-хъваязул, творче­
скиял коллективазул, батIи-батIиял идарабазул 
ва жамгIиял цолъабазул вакилзаби данделъулеб 
ва цадахърекъон хIалтIулеб майданалде. ЦохIо 
рахьдал мацIазул мугIалимзаби ва авар басмаби 
гурелъул гьенир данделъулел. ТIадюссунги абу­
ни, магIарулазул батIи-батIиял этносазул авар 
миллаталъул халкъ жеги гъункана ва цолъана. 
Юбилейнияб фестивалалъ жинда цере лъурал 
масъалаби тIокIрорчIунги тIуразаруна. Гьабулеб 
данде билълъаги, хабарал лъикIал рагIаги.

*  *  *
P.S. Февралалъул ахиралда чIагоял тIугьдул 

рати тамаша-хIикмат. БагIарал розабазул къвал­
ги цIун Авартеатралъул сценаялдеги яхун, Баху 
МухIидиновалъ  республикаялъул школазул  авар 
мацIалъул мугIалимзабазе шапакъаталгун розаби 
кьолелъул хIалаккун йикIана гьанже гуреб, гьан­
жениги нилъер районалъул  мугIалимзабазул яги  
шагI ирзабазул  цIарал рехселин, ва амма…

Гьебго жо букIана «ХIакъикъат» газеталъ 
лъазарурал батIи-батIиял конкурсазда бергьара­
зе шапакъатал кьолелъулги… Авартеатралъул 
кIудияб залалъул цониги бокIнилъан рахъинчIо 
цIумадисезул мугIалимзаби я шагIирзаби…

Макъалаялъе ахир лъезе бокьун буго 
магIарулазул машгьурай журналист ва хъвада­
рухъан Баху-Меседу Расуловалъул кочIодалъун.

Эбел йокьичIев чи ракьалда вугищ?!
ЭбелгIан росдал мацI бокьула дие.
Эбелалъул рахьгун, расандабигун
Бахул чорхолъ бидулъ бессараб рокьи.

Эмен хиралъичIев инсан вукIунищ?!
Эмен - магIарул мацI дие хирияб.
МагIарул мацIалда цIалана тIахьал
ТIоцере школалда дун - Расуловалъ.

Эбел йокьунилан кьогIлъулищ эмен,
Эмен хиралъанин рихунищ эбел?!
Росу бокьулесе бокьула ВатIан,
Кьалбал - тарих цойин магIарулазул.
                            
                          Хадижат Залимханова

 Гьале исанаги тIобитIана, гьанже иргадулабин абизе бегьу­
леб, авар мацIалъул фестиваль. Рохизе ккараб иш  бугин гьебан 
рикIкIуна дица. Щайин абуни, нилъерго мацI цIуни гуребги, 
тIолабго нилъер миллаталъул рухIияб бечелъи цIунула гьединал 
тадбираз. ГIажаибаб асар гьабуна рекIее гьенир миллияб ратIлица 
къачIа-кIатIан нилъерго мугIалимзаби рихьидал. Зурма-къалиялъ­
ул гьаракь, бежтIадерил лъималазул гIанчIаб кьурди, батIи-батIиял 
тIахьазулгун газетазул церелъеял ва цогидабги. 

ЦIакъ рекIее гIуна нилъер районалъул «ЦIумадисезул гьаракь» 
газеталъул хIалтIухъабигун ккараб лъай-хъвай. Аваданал, гьими­
ялъ гьурмал берцин гьарурал ГIубайдулагун Хадижатица къабул 
гьарулел рукIана гьезда аскIоре рачIаралщинал. Гьалеха унго-ун­
гоял магIарулал! Дир районцоял, дун нужедаса чIухIула! Нилъ 
цIумадиселлъидал, гьезулгун  дир  рахьдал мацI батIияб буго, амма 
нилъ киналго гIагар гьарула нилъер миллияб болмацIалъ.               

 Щай нилъее Европаялъул культура?! Нилъее нилъер умумуз­
дасан щвараб культура буго дунялалъулго халкъазда цере нилъ 
чIухIизе бегьулеб. Нилъер исламияб дин ва тарих, мацI, нилъер 
гIадатал ва хьвада-чIвади, хъвай-хъвагIай ва ретIа-къай кинабго 
цадахъ босани, гьеб ккола нилъер бищун кIудияб рухIияб бечелъи. 
Гьединлъидал, нилъеда тIадаб буго миллияб мацI ва тIубанго нилъ­
ер халкъалъул рухIияб рахъ цIунизе. Гьеб иш тIубазабулеб бо буго 
авар мацIалъул мугIалимзаби.

Гъункараб, бокьулеб ишалъ цолъизабураб, рагIи дандеккараб 
кIудияб къокъа буго авар мацIалъул мугIалимзабазул цолъиялъул. 
Щибаб къоялъул мурадлъун буго гьезие нилъерго миллияб мацI 
цIуни, гIун бачIунеб гIелалъе миллияб тарбия кьей. Амма гьелда­
го цадахъ нилъеда лъазе ккола цохIо школалда кьурал сагIтазги 
малъун, мацI цIунизе кIвезе гьечIеблъи.Хасго лъарагIлъиялда ру­
гел магIарулазул росабалъ камуларо жидее магIарул мацI хIажат 
гьечIин абулелги. Гьединал чагIи макьидаса жеги рорчIичIел, 
гIакълуялде щвечIеллъун тола дицаго. Гьезда жеги миллияб мацI 
лъаялъул кIвар бичIчIулеб гьечIелъул. ГIажаиблъи гьабизе бачIуна 
гьанжесел эбел-эмен рокъор гIурус мацIалъ цоцазда кIалъалелъул. 
КIиялго руго магIарулал, амма щивасул буго хасаб жидерго мацI 
(диалект), щай гьаз жидерго гъасда бицине кколеб гIурус мацI? 
Нилъер болмацI бицинчIониги, жидерго рахьдал мацIалънигийищ 
гаргадизе бегьуларел? Эбел- инсудасан байбихьун кIвар кьезе кко­
ла миллияб мацI цIуниялде.

Дица  дарсида кидаго авар мацI гIурус мацIалда бухьинабулаан. 
РичIчIуларел рагIабазе кIварабгIан магIарулалъ гьабула таржама, 
хадуб гIурусалъги гьабулаан. Ахирал соназ дица хIаракат бахъулеб  
буго рахьдал мацIалде цIалдохъабазул кIвар бухьинабизе авар мацI. 
Хал гьабураб мехалъ лъималаз гIемерисел алатазул, хIайваназул 
цIарал ва гьединал цогидалги жидерго мацIалдацин гIурусалъ 
хIалтIизарулел ратана, жидерго мацIалда лъалел ратичIолъиялъул. 
Жакъа рокъосанго лъималазда мацIги малъичIони,  гьелда рекъон 
тарбияги кьечIони, гьеб цIунизе кIвеладаян кколеб буго.                                   

Нилъеца нилъерго мацIги, умумуца нилъее ирсалъе тараб 
рухIияб бечелъиги цIуничIони, халкъ хIисабалда, нилъ халат 
хутIулареблъи лъазе ккола щивав магIаруласда. МацI цIуни, лъаза­
би, наслабазе кьей-щивасда тIад лъураб тIадаб борч буго. 

ХIурматиял эбел-эмен, лъималазда малъе, бице, бокьизабе 
нилъерго миллияб мацI.

Курсият ГIабдулмуслимова,  Первомайское росдал гьор­
кьохъеб школалъул мугIалим.

Сураталда: бакьулъ макъалаялъул автор	

Ниж щалали лъазе, 
лъилали лъазе…

Авар миллаталъул дандеруссин
  21 февраль-Халкъазда гьоркьосеб рахьдал мацIазул къо

    Т а р и х

Кавказалъул тарихалъулги, археологазда ракьулъ батараб-та­
ралъулги, некIсиял рарал бакIазул архитектураялъулги хал гьабулаго, 
нижеда бичIчIана Кавказ къотIун унел дармил нухаздаса даранчагIи 
гурел, аскаралги хьвадулел рукIараблъи. ДаранчагIазго гIадин, гье­
зул къокъабазги босунаан гьеб нух цIунун ругезухъа гьенисан ине 
ихтияр ва гьелдасан гьезие гIемераб хайирги щолаан». (Шелковый 
путь. Харсиев Б. М-Г., кандидат филос. наук. Сайт «Чеченское на­
циональное право»).

КIУДИЯБ ЧИЛАЙ-НУХАЛЪУЛ «УНТИ»

«Дунялалъулго медицинаялъул гIелмуялда жаниб жинда «Бих­
четил унти» ян цIар тараб цо унтиялда «КIудияб Чилай-нухалъул 
унти» янги абула. Гьелъие гIилалъунги бачуна гьеб унти жидеда бу­
гел гIемерисел гIадамал гьеб Чилай-нух жанисан букIарал ракьазда 
гIумру гьабун рукIин. В. А. Насоновалъул цIаралда бугеб ФГБНУ 
НИИРалъул хал гьабиялда ругел унтаразул; бутIа кколеб буго Ши­
малияб Кавказалъул республикабаздаса, гьезда гьоркьорги бищун 
гIемер - Дагъистаналдаса. Тарихалъул гIелмуялда жаниб цо чIараб 
пикру гьечIо гьеб нух нилъер мугIруздаса букIанин яги букIинчIин 
абураб - букIараблъи чIезабизе гIурал гIемерал хIужаби ругониги. 
Гьединал хIужаби ратула Кубачи гIадинал Дагъистаналъул магIарухъ 
ругел росабалъги».  (Аннотация научной статьи по медицине и здра­
воохранению, автор научной работы -Алекберова З. С. Научная биб­
лиотека КиберЛенинка).

ЩАЙ НИЖЕЦА РИКIКIУНЕБ КIУДИЯБ 
ЧИЛАЙ-НУХАЛЪУЛ ЦО ГIАРКЬЕЛ НИЛЪЕР МУГIРУЛ 

КЪОТIУНГИ БУКIАНИН?

1. «Чилай-нух» абураб цIар дунялалъул жагърапиялъул ва та­
рихалъул гIелмуялда жаниб хIалтIизабизе байбихьаралдаса нахъе 
гIемер заман гьечIо, гьединлъидал кинаб букIаниги некIсияб дармил 
нухалъул цIаралда чилай-хамалъул цIар бухьараб гьечIони, гьелъул 
магIна кколаро КIудияб Чилай-нухалда гьеб нухалъул кинабгIаги бу­
хьен букIинчIолъи.

2.Жеги лъазе кколеб жо буго «Чилай-нух» букIин гьеб ну­
халъе кьураб гIелмияб цIар. Гьеб цIаралъ жаниб бачунеб жоги цо 
кинаб букIаниги ракьалдаса унеб цо яги чанго нух гуреб, нус-нус 
гIаркьелаздеги бикьун, гIемерал ракьаздеги щун, гьел къотIун унел 
гIемерал нухал рукIараблъи. Бищунго бикь-бикьараб бакIалдаса 
гьеб нух тIасан бугеб ракьалъул гIеблъиги азарго километраялдасаги 
цIцIикIун букIараблъи.

3.Тарихалъул батIи-батIиял заманазда жаниб жиб-жиб гьеб 
гIаркьелалъул жинди-жиндир хаслъи букIун батаниги, гIаммаб 
къагIидаялъ гьезул киназулго букIана цо мурад - даран-базаралъе 
гъулухъ гьаби. 

4.Дунялалда, гIадат батараб къагIидаялъ,  Кавказалдаса гIемерго 
гъоркьегIан ругел ракьал къотIун Китаялдаса Европаялде унел дар­
мил нухал гурони Чилай-нухлъун рикIкIунел гьечIониги, Гьоркьохъ­
ел гIасрабаз яги жеги цебе гIемер кколаан рагъал яги гьезда релъарал 
балагьал сабаблъун гьел нухаз жидер унеб рахъ-мухъ хиси. 

5. Гьединал заманаз даран - базаралъе жидеца кIвар кьолел па­
чалихъал яги жалго базаргаби хIажаталлъун кколел рукIана цIиял, 
хIинкъи гьечIел нухал цIехезе.

6. Цебе рехсараб пикруялда цадахъго абизе бегьула, Гьоркьохъел 
гIасрабаз гIемер кколаан ГьитIинаб Азиялдаги Кавказалъул авлахъаз­
даги рагъазул цIа боркьарал ишал. Гьединал заманаз, къуватал хан­
забазул ва ханлъи жаниб гьечIел эркенал жамагIатазул квершаликь 
ругел Шималияб Кавказалъул мугIрул даранчагIазе рукIана хIинкъи 
гьечIел чIинкIиллъабилъун ва гьез хIаракат бахъулаан гьел ракьазда­
саги ун Каспиялъул яги ЧIегIераб ралъдал рагIаллъабазде рорчIине. 
Гьединал нухаздаса букIараб хайиралъул кIвар гьабулел гьел хан­
забазги жамагIатазги жидецагоги хIаракат бахъулаан даранчагIазул 
къокъабазе хIинкъигьечIолъи букIинабизе.

7. Гьединлъидал абизе бегьула Шималияб Кавказалъул мугI­
руздасан рукIарал дармил нухал рукIанин КIудияб Чилай-нухалъул 
хIажалъи бихьун хIалтIизарулел гIаркьелаллъун.

8. Гьоркьохъел гIасрабаз Шималияб Кавказалъул мугIрузда би­
щунго къуватаб пачалихълъун букIана Сарир.9. Тарихалъ нугIлъи 
гьабула гьеб заманалъ Сариралъул ханзабазул квершаликь букIанин 
Гьоркьохъеб ва БакътIерхьул Дагъистан гуребги, гьеб бахун къва­
тIирехун ругел цоги гIемерал ракьалги.

10. Цо заманалъ гьеб пачалихъалъул гIорхъабазда жанир рукIана 
Каспий ралъдал рагIаллъабаздаса байбихьун гьанжесеб Дагъистан, 
Закатал, Кахети, Туш ва Терекалъул кIкIалахъе щвезегIан ругел ра­
кьалги.

11. Гьел ракьал къотIун унел рукIана Сариралъул ханзабаз жи­
дедаса кIудияб хайир босулел кинабго Кавказалъего цIакъ кIвар бу­
гел дармил нухал.

12. БакътIерхьул Дагъистаналъул Ункъракьалда буго микьго 
росу жидее магIарул мацI рахьдал мацIлъун кколел.

13. Гьединабго чанго росу буго АнсалтIа лъарал кIкIалахъ гьан­
жесеб Болъихъ районалдаги.

14. ТарихчагIазул цо чIараб жаваб гьечIо гIанди-цезазул халкъаз 
сверун ккурал чIинкIиллъабигIадал гьел ракьазде, магIарулазе хасаб 
ракьалдаса рикIкIад магIарул мацI жидее рахьдаллъун бугел   гьел 
гIадамал кин ккарал абураб суалалъе. 

15. Гьелдалъун бихьулеб букIаниги гьел гIадамал гьенире гочун 
рачIарал рукIин ва лъалеб букIаниги жибго Ункъракьги ва Болъихъ 
районалда ругел гьел росабиги кидаго Авар ханлъиялъул щулалъа­
базул цоял рукIараблъи.

16. Ункъракьалъул ахирисел амирзаби рукIана аваразул ханза­
базул рукъалъул чагIи ва чIейги гьезул букIана Къеди. 

17. Тарихиял хъвай-хъвагIаял руго Болъихъ районалда АнсалтIа 
лъарал кIкIалахъ ругел магIарулазул росабазда ва гьезда нахъа бу­
геб чачаназул ЧIарбил мухъалда Къедиса амирзабазул квершел 
букIараблъиялда ишара гьабулел.

18. Къеди буго жинда «Гьидерил хабал» абулеб хабал. 
19. Гьединго буго бицен байбихьуда гьел ракьазда квершел гьа­

бун рукIанин гьидалъел. Хундерил нуцабазул чагIазе ракьги бичун 
гьел нахъе гочанин ва  гIуцIцIанин ЧIикIаб росу. 

20. Шамил районалда бугеб Гьид мухъалъул ГIурада росдал 
гIадамаз абула Къедиги ЧIикIабги росаби жидер гIадамаз гIуцIцIарал 
ругин.

21.Туплисалъул архивазда бугеб 1884 соналъ гьабураб цо хъва-
хъвагIаялда Къедиса амирзабазул чагIаз бицунеб буго жидер умумуз 
Къеди ракь босизе цебеккун босун букIун бугин Шамил районалъул 
Хучада росдал ракь. Гьебги нахъе кьун босараб бугин Къеди ракь. 

22. Тарихалда ругел баяназда ва биценалда рекъон, къедисезул 
Асали абулеб магъилъ гьанжеялдаса 700-800 соналъ цебе некIсияб 
росу букIун буго. 

23. Гьеб росу букIараб бакIалда гIагарда руго кьураби жидеда 
«ГIурус-кьонлъал» ан абулел. 

24. РичIагьанихъазул щобдаса гIодобе Асалиги бачIун, гьеб 
росу букIараб бакIалда жанисанги ун, ГIурус кьонлъалги къотIун, 
Къеди байдабахъеги щун, гьениса тIаде СиватIе (Сиялде), гьениса 
Игъадахъ (Ягодак) щобде унеб некIсияб нух букIун буго. 

25. Гьеб нух букIараб кинабго мухъккун жакъаги рихьизе рес 
буго инсанасул кверазул лъалкIал: къадал хутIелал, лабаллъуда све­
раби, кьуру бикIун гьарурал гIатIилъаби, ганчIил занал ва гь. ц. 

26. Асали гьеб некIсияб росу букIараб бакIалда аскIоб букIун 
буго насраниязул килиса. Гьелъул букIараб кIудияб ганчIил хъанч 
жидеда лъалеб мехалъги гьеб бакIалда букIанин бицуна Къедиса ха­
рабаз.

27. Гьенир гьанже Къедиса нуцабазул хъизаназул рукIарал кула­
базул хутIелал руго. 

28. 1844 соналъ Шамилил муридзабаз Къеди Кавуда бухIараб 
хъала букIараб бакIалда мина базе гьелъул гъоркьияб тIалаги 
кьучIчIги ракьалдаса ва салиялдаса рацIцIад гьарулаго къватIир рак­
карал къадал ганчIазда гьениб букIараб къайи-цIа бухIун лъугьарал 
кьер-кьерал мухъал рукIанин бицуна харабаз. Жеги буго бицен гье­
нир рукIанин нуцабазул бечелъи цIунулел рукъзал, цогидаб къайи-
цIагун цадахъ гьенир чилай-хамалъул тупалги рукIун ругин. Гьеб хам 
бухIулаго лъугьарал ругин ганчIазда хутIарал кьер-кьерал мухъал. 

29.Асали ГIурус кьонлъахъ бугеб некIсияб росулъ рукIарал 
гIадамазул лъугьарабин абулеб цо тухум буго Къеди. 

30. Гьидалъел Къедиса нахъе иналъул чанго бицен буго. Буго 
гьединго бицен гьел киналго инчIинги. ХIисаб гьабидал абизе бе­
гьула Асали рукIарал гIадамалги гьидалъел кколин, насраниязул 
диналда ругеб мехалъго гьенир рачIун рукIарал. Цоги бицен буго 
гьел гIадамал армениял рукIанин. Насранияб диналъул дагIватчагIи 
рукIун ратизеги рес буго. 

31. Буго бицен Гьидерил хан Къедиги гьениса нахъе Гьидалъеги 
ТIиндиса ва гьезул магIардаса унаанин. 

32. Тарихалъул хIисаб гьабидал бихьулеб буго гьидалъел Къеди­
са нахъе ун рукIин XV-XVI гIасрабаз. Гьеб  заман ккола ГIусманиял 
турказ Константинополалда тIад кершел гьабиялдалъун Китаялъул­
гун гьелъул букIараб дармил ишги чIчIараб Дарай-нухалъул кIварги 
хвараб. Гьеб заман данде кколеб буго гьириялъ, гъалгъаялъ, чачаналъ 
дармил нухалда тIад рукIарал росабалъа, хъулбуздаса гIадамал нахъе 
араб заманалда. Жидеца цIунулел нухазда базаргабиги дагьлъидал, 
гьелдаса букIараб хайирги тIагIидал, дагь-дагьккун гьел нахъе гочун 
ратила. 

33. Гьелъулги гьелда цебе хъваралъулги магIна гьечIо Ункъракь 
Гьидерил бетIергьанлъиялда гъоркь букIанин абураб. Гьеб букIун 
батизе бегьула Гьидерил ханзабазул квершаликь. Гьелги кидаго, 
гIадаталда рекъон, Хундерил ханзабазул рукъалъул чагIи рукIана.

34. ТIиндиса Дагъбашалде, Хучаде ва битIахъе гьидалъ ГIураде 
унеб некIсияб нухалда тIиндисез «Умумузул нух» абула.

35. Гьоркьохъел гIасрабазул ахиралда ТIиндисезги кIкIаралазги 
къасд гьабуна Ункъракьалда тIад квер лъезе. Жакъаги ТIинди буго 
хабар цебезаманалъ Къиял мухъги Ункъракьги жидер квершаликь 
букIанин, жидехъа гьеб бахъанин хундерил ханзабаз.

36. Тарихалда буго баян, XVI гIасруялъул байбихьуда ТIинди 
гIумру гьабун рукIанин Гъайтулал абулеб тухумалъул гIадамал. Гьел 
ккола Булач-нуцалил вац ХIажигIалил вас Гъанбулатил хъизан. (Бу­
лач-нуцалил квершаликь букIана Авар-гIорухъе щвезегIан Хунзахъ 
тIалъи ва Къиялалагун цадахъ ГIанди гIорул мухъ, ХIажигIалил 
квершаликь – Гьидалъ мухъ ва гьелда гIагарда ругел ракьал). XIX 
гIасруялъул байбихьудаги ТIинди гIумру гьабун рукIана гьев Гъан­
булатил наслуялъул Денга-хIажилал (Динга-швили) абураб хъизан, 
тIиндисезда гьоркьор бищунго жидер къадру цIикIаралги рукIана 
гьел. 

37. БакIалъул гIадамаз цебезаманалъ ТIинди росдада Шагьарин 
абулеб букIун буго. Гьоркьохъел гIасрабаз ва хадуб XIX гIасруялде 
щвезегIанги БакътIерхьул Дагъистаналда бищунго кIудияб лагъзаде­
рил базарги ТIинди букIанин абун тарихалда баянги буго.

38. Щиб бугониги балев чияс гьеб бай халат гьабулеб бугони 
тIиндисез абулеб букIун буго: «Халат гьабуге - мун Ширван-хъала 
бала гьечIо» - ян.

39. Щив вугониги чи нухда хех унев вугони ТIинди абулеб букIун 
буго: «Бигьа а, мун Гъалгъаялъе унев гьечIо» - ян. 40. ТарихчагIи 
тIад рекъараб жо буго Авар ханзабазул аскар гIемерисеб гьиде­
рил гIадамаздаса гIуцIцIараб букIараблъиялда ва пачалихъалъул 
рикIкIадал гIорхъаби цIунулелги гьенир ран рукIарал хъулбузда 
чIаралги гIадамал гьезул рукIараблъиялда. 

41. Жинда «Умумузул нух» ан цIар букIараб некIсияб нух, Ункъ­
ракьалъул Игъадахъ щобдаса гIодобе Аргун гIоралъул кIкIалахъе 
Хьарубги щун, къиялазул Джеинжаре магIардаса унеб букIана Итум-
хъалаялде. Гьениб Чанти-Аргун гIорги бахун, борхатаб гьечIеб чанго 
мугIрул щобги гирун щолаан Гъалгъаялъ «сиязул шагьар» Таргъи­
малде.

42. Игъадахъ щобдаса байбихьун Гъалгъаялъе щвезегIан гьеб 
кинабго нухда бакI-бакIалда ран руго некIсиял хъулбиги, нухлулаз 
ва гьезул хIайваназ жаниб сордо балел рукъзалги. Гьединаб цо хъа­
ла букIун буго Игъадахъ щоб бахараб бакIалдаги. Гьелдаса бачIараб 
буго гьеб мегIералда «Гьиндухъ» абураб цIарги. (Гьиндухъ-Гьина­
лъухъ. Гьин - хъала). 

43. Гьебго магIарда жакъаги бихьизе рес буго ункъракьалъулаз 
«ГанчIи-бокьал» ан жинда цIар тараб, цIакъ бицатаб ракьул гъатги 
тIад бугеб, кIармал сверун гьабураб ригь (караван-сарай). 

44. Гьенибго гIагарда, цебезаманалъго рукIарал гIадамаз тIухьи 
ва гIарац гьоркьоб бугеб магIдан бахъизе рухъарал бакIалги руго.

45.Дунялалъул жагърапияб ва тарихалъул гIелмуялда би­
хьизабун буго океаналъул гьумералдаса тIаде 2952 метраялъул 
борхалъуда БакътIерхьул Дагъистаналда бугеб Игъадахъ мугIрул 
щоб къотIун унеб бугин караваназул ва боцIи гочизабулеб нух.  
46. Жиб къотIун битIахъе Гьидалъеги Гъазигъумекибеги унеб Уму­
музул нух букIараб тIиндисезул мугIрул щоб ва Ункъракьалъул 

Игъадахъ щоб, кигIанго борхалъуда жал ругониги, хасалоги къаларо.
47. ТIиндисаги Къедисаги унеб караваназул нухда Игъадахъ 

щобда жубала гьединабго нухалъул цоги гIаркьел, жиб Гьакъоса 
тIаде бачIунеб ва жинца ЦIунтIаги, Гуржистаналъул Кахет ва Туш 
ракьаздеги рачунеб.

48. Игъадахъ щобда караваназул нухлул рагIалда буго борхалъи 
ункъракьалъулаз жинда «ДугIа гьабулеб гохI» ан цIар тараб. Гьениб­
го аскIоб буго «Шайихасул» ан абулеб хобги.

49. Гьенисан чанго нусго метраялъул манзилалда буго кинабго 
сверухълъи жинда тIасан бихьулеб, «ЦIад гьарулеб бетIер» ан къе­
дисаз жинда абулеб борхатаб мегIер. Ракъдалаб риидал гьениреги 
рахун гьарула гьез цIад. Караваназул нух букIун буго гьеб магIарда 
гъоркьан ва гьеб букIараб бакIалда нухлул рагIалда буго «Жал хъо­
леб ицц» абулеб лъел иццги. Гьеб цIаралъ бицунеб буго гьелда аскIоб 
кин букIаниги ва лъие букIаниги къурбан хъолеб букIараблъи. 

50. XX гIасруялъул кIиабилеб бащалъудаги гьеб щоб къотIун 
гьеб нухдасан Къиялъ, Чачналъ, Гъалгъаялъ, Гьириялъ, хIатта Росси­
ялде унелгицин гIадамалги гьезул боцIиги хьвадулаан. 

51. КIудияб Чилай-нухалъул Мисимианалъул ва Дариналъулин 
абулеб кIиго гIаркьел Гъалгъаялъул Асса гIорул жаниблъиялдаса ва 
Терекалъул жаниблъиялдаса Казбек мегIералъул хьибил чIванги ун, 
Кавказалъул КIудияб щобги къотIун Гуржистаналде ЧIегIер ралъдал 
рагIаллъабазде щолеб букIанин абураб хабаралъе кьучI цIехезе лъу­
гьине ккеларо - гьеб батараб ва лъалеб буго.

52.Амма Каспиялъул рагIаллъабаздаса ва Дербенталдасаги 
бачIун, кинабго Жанисеб Дагъистанги чачаназул ва гъалгъаязул 
мугIрулги къотIун ун «Сиязул шагьар» Таргъималде ва Терек гIорги 
жанисан чвахулеб, «Военно-Грузинская» абулеб гьанжесеб нухги бу­
геб кIкIалахъ доб цIар рагIараб нухгун жубалеб некIсияб нухалъул 
букIараб кIваралда щакдариги лъугIун гьечIо, «Караваназулаб» аби 
гуреб цоги «ахIдолеб» цIарги жеги гьелъие кьун гьечIо.

53. Тарихалъул гIалимзабаз абулеб буго чачаназул мугIрузда 
гьеб нухда рукIарал ва жакъаги рихичIого ругел хъулбиги сиялги ра­
раб заман бугин XIII-XIV гIасраби. Гьеб буго Шималияб Кавказалъул 
кинабго авлахъ Золотая Орда абулеб монголазул пачалихъалъул квер­
шаликь ва Нахъисеб Кавказ Гуржистангун цадахъ гьелго монголазул 
Хулагу абулев ханасул наслабазул квершаликь букIараб, Золотая Ор­
даялдаги гьел Хулагулаздаги гьоркьоб гьел ракьал сабаблъун лъугIи 
гьечIеб рагъ-кьалги букIараб заман. 

54.Гьел хъулбузулги сиязулги рукIарал бетIергьабазул ва гьеб 
нухалъул Игъадахъ-Таргъим къотIелалда гIагарда ругел цо-цо 
бакIазул цIаразул хIисаб гьабидал бихьулеб буго гьел чачанлъиялъе­
ги чачаназеги гIадатиял гуреблъи. Гьелъул гIаксалда гьел Сарир па­
чалихъалъул цересел ва хадусел ханзабазул цIаразда цIикIун рухьа­
рал рукIинги бихьун бижана пикру жиндир заманалъ гьеб нухалъул 
цIакъ кIудияб кIвар букIун батилин.

55. Тумаз абулеб буго жидер ракь къотIун чачаналъе балагьун 
унеб букIараб гьеб некIсияб нухалъул битIахъегояб бухьен букIанин 
КIудияб Чилай-нухалъулгун. 

56.Гьеб нухалъул букIараб кIваралъулги гьелдаса гIандал­
лъиялъе букIараб пайдаялъулги жакъаги бицуна Сугъралъ ва 
ЧIохъ росдал харабаз. ГIандалал ккола Гьидги КIкIаралалги гIадин 
магIаруллъиялда бищунго къуватал ва къадруял жамагIатазул цоял. 

57.Гьоркьохъел гIасрабазул заманалдаги гьелдаса цереги Да-
гъистаналда рукIана хасал росаби, художественияб ва халкъалъул 
рукIа-рахъиналъе хIажатаб къай гьабиялда тIад чIарал. Гьезул къе­
белъабахъ гьабураб къай Дагъистаналда гуребги цоги-цоги хал­
къазда гьоркьобги гIатIидго тIибитIараб букIана. Маххул, ганчIил, 
цIулал ва ракьаялъул тIагIелал накъиш бахъун къачIай, щагIил 
цIарагI, месед-гIарацалъул курхьен-кIиликI гьаби, тIансаби ресси, 
хвалчен-ханжар гIадинабги кьвагьулебги ярагъ гьаби гьел росабалъ 
цIакъ тIадегIанаб даражаялда гIуцIун букIана. Кубачи, Кумух, Бал­
хар, Ахты, МикIрахъ, Хив, ХучIни, Дербент, ГьоцIалъ, Гъамсукь, 
Унсоколо, Амузги, ХIарбукI, ТIасияб Казанишуб, ЧIохъ, Сугъралъ, 
АнсалтIа, РахатIа, ГIанди ва гь. ц. росабалъ рукIана гьединал къе­
белъаби ва киналгоязде гIунтIун гьел росабиги Дербент (яги Самур 
гIорул кIкIал) - Кумух - ГIурада -Къиялал - караваназул нух букIараб 
мухъалда битIун тIад яги гьелда гIагарда руго. Гьелда бан бижун буго 
суал: щай гьеб гьедин бугеб ва гьел росабалъ гьеб иш цебетIеялъе 
гIила гьеб нухда ва гьелъул букIараб кIваралда бухьараб гьечIодай, 
цоги гIила букIинадай гьединаб хIикматаб дандеккеялъе абун?

58. Унтабазул ва гьел сах гьариялъул бицунеб гIелмуялда жаниб 
рехсараб «Бихчетил унти» ян цIар бугеб унти гIалимзабаз бухьизабун 
буго гьеб некIсияб дармил нухда, гьединлъидал гьелъул кIиабилеб 
цIарги буго «Чилай - нухалъул унти» ян, щайгурелъул гьеб унти бу­
гел бищунго гIемер гIадамал тIатун руго гьеб нух жанисан букIанин 
абулел ракьазда гIумру гьабун ругел халкъазда гьоркьор. Кавказалда 
Дагъистанияздаги, чачанал-гъалгъаяздаги гьоркьор гьелъ унтарал 
гIадамазул къадарги бищун цIикIараб буго. Гьезда гьоркьобги дагъи­
станиязул къадар бищунго цIикIараб буго.

59. Тарихалъул гIелмуялда жаниб бихьизабун буго 1453 соналъ 
турказ   Константинополь бахъун хадуб КIудияб Чилай-нухалъул 
иш нахъе ккедал, Азиялъул чанги шагьар чIунтанин, гьеб нухалъул 
хIалтIиялда жидер цебетIейги бечелъиги бухьарал. Дагъистаналъул 
тарихалдаги буго баян XV гIасруялда Дербент чIунтиялъул. (Тур­
каз Константинополь бахъи гуребги, дунялалъул ралъадал къотIун 
цIиял нухал рагьиги ккана КIудияб Чилай-нухалъул хIалтIи хвеялъе 
гIилалъун). 

P.S. Нус-нус соназ цебе нилъер мугIруздасанги букIанин 
Чилай-нухалда жиб бухьараб кIудияб кIваралъул нухин абу­
раб нижер пикру ритIухъ гьабиялъе гьанир тIадехун рача­
рал баянал гьездалъун къокълъуларо. Гьел баяназул цо-цоял 
къокъал, жиделъ бугеб магIна сунда бухьарал ругеб тIубанго 
бичIчIуларел ругониги, жидеда сверухъ гIемер хабар бу­
гел руго ва гьеб хабарги гьеб нухда бухьараб буго. Щаклъи 
гьечIо, хадур гьаризе ракIалда бугел цIех-рехазул хIасилалда, 
гьел баянал жеги гIемерлъизе рукIиналда, гьелдалъун нилъер 
тарихалъе кIвар бугеб чанги цIияб жоги рагьизе букIиналда. 

Хириял  магIарулал!  Гьеб  нухалъул  хIакъалъулъ нуже­
да  лъалеб  рагIараб  жо батани, гьари буго  гьаб  номералде  
ахIеян  (8-903-481-05-40).

                      ИсмагIил ГъазимухIамадов, Къеди росу                                                                                                                     

ТЕРРИТОРИАЛЬНАЯ  ИЗБИРАТЕЛЬНАЯ  
КОМИССИЯ  ЦУМАДИНСКОГО РАЙОНА

ПОСТАНОВЛЕНИЕ

14 Февраля 2018 года                                №17/72-4  
          

О назначении члена участковой комиссии 
с правом решающего голоса №1742                      

Территориальная избирательная комиссия Цумадинского района             
постановляет:

1.Назначить членом участковой комиссии с правом решающего голо­
са Хвайнинского избирательного участка №1742 Абдуразакова Абдулка­
дира Омаровича, предложенного для назначения в резерв состава участ­
ковой комиссии представительным органом муниципального образования 
«сельсовет Эчединский».

2.Направить настоящее постановление в участковую избирательную 
комиссию Хвайнинского избирательного участка №1742.                                                                                                                                        

 
           Председатель  комиссии                                  М. Газиев
           Секретарь  комиссии                                        Г. Кадилов

ПОСТАНОВЛЕНИЕ

       14 февраля 2018 г.	   	 №17/73-4

О назначении председателя участковой 
избирательной комиссий  №1742

Территориальная избирательная комиссия Цумадинского района         
постановляет: 

1.Назначить председателем участковой избирательной комиссии 
Хвайнинского избирательного участка №1742 Насрудинова Хабиба Ома­
ровича.

2. Направить настоящее постановление в участковую избирательную 
комиссию Хвайнинского избирательного участка №1742.

                                                                                                                                                                        
       Председатель   комиссии                            М.Газиев                                                                                                                     
       Секретарь   комиссии                                 Г.  Кадилов         

ПОСТАНОВЛЕНИЕ

           14 февраля 2018г.                                 №17/71-4

Об освобождении Насрудинова М.П. от должности 
председателя участковой избирательной комиссии №1742

Территориальная избирательная комиссия Цумадинского района       
постановляет: 

1.Освободить  от должности председателя участковой избирательной 
комиссии  Хвайнинского избирательного участка №1742 Насрудинова Ма­
гомеда Патаховича.

2. Направить настоящее постановление в участковую избирательную 
комиссию Хвайнинского избирательного участка №1742.

                                                                                                                                                                 
        Председатель   комиссии                        М.Газиев                                                                                                                            
        Секретарь   комиссии                             Г.Кадилов                                                                  

Районалъул администрациялъул данделъабазул залалда талат  къоялъ 
районалъул бетIер АнвархIажи Вечедовасул нухмалъиялда гъоркь  
тIобитIана  18 марталда тIоритIизесел  рищиязда хурхун гIатIид гьабураб 
данделъи. Данделъиялде ахIун рукIана райадминистрациялъул бетIерасул 
заместителал ва  жавабиял хIалтIухъаби,  учреждениязулгун гIуцIабазул 
нухмалъулел, ихтиярал цIунулел органазул вакилзаби, росабазул 
администрациялъул бутIрул, участкабазул рищиязул комиссиябазул 
председателал, жамгIияталъул вакилзаби ва рищиязда хадур хал кколел 
чагIи.

Данделъиялъул  хIалтIи байбихьилалде, районалъул бетIерас  дан­
делъаразулгун лъай-хъвай гьабуна МВДялъул районалъул отделалъул цIияв 
нухмалъулев  полициялъул полковник Багьавудин Багьавудиновасулгун.

Данделъиялъул аслияб суалалда хурхун, районалъул бетIерас 
бихьизабуна жакъа цебечIараб суал кколин гIуцIадго ва тIадегIанаб 
даражаялда районалда  пачалихъалъул бетIер вищиялъул рищиял тIоритIи. 

«Бегьуларо рищиязда питнаялде гьуси биччазе, рищиялъул  
участкаялъул комиссияби  хIадурал рукIине ккола гьаракь кьолеб къоялъ 
бокьарал квешлъаби  ккезе бегьиялде»,-ян абуна АнвархIажи Вечедовас.

Районалде рищиялде хIадурлъиялъул бицун кIалъай гьабуна 
райадминистрациялъул отделалъул нухмалъулев МухIамад Коратовас.
Гьес мухIканго баян гьабуна районалда  жакъа къоялде  рищиязде бугеб 
хIадурлъи ва рихьизаруна  жеги  гьаризе кколел  хIалтIаби.

Рищиял тIоритIиялда хурхун гIуцIиялъулал суалалгун кIалъазе 
рахъана районалъул жамгIияб  палатаялъул председатель МухIамадзагьид  
Аюбов, жанисел ишазул  райотделалъул  миграциялъулаб  пункталъул 
начальник Заур МухIамаднабиев, районалъул рищиялъул территориалияб  
комиссиялъул председателасул заместитель  ХIусен МухIамадов.

Районалъул  бюджеталде  налогал рачIиналъул  ва гьелда сверухъ 
бугеб ахIвал-хIалалъул  бицун  кIалъай гьабуна  райадмиинистрациялъул 
бетIерасул заместитель - экономикиябгун  буголъиялъул  гьоркьорлъабазул 
отделалъул начальник МухIамад ГIисаевас.

 Данделъиялдаса хадуб районалъул рищиялъул территориалияб 
комиссиялъул хIалтIухъабаз тIобитIана рищиязул участкабазул  
комиссиязул  председателазулгун  росабазул  администрациябазул 
бутIрузул ругьунлъиялъулаб семинар.

                                                                 Газеталъул пресс-хъулухъ

Питнаялде гьуси  биччазе бегьуларо
  Рищиял-2018

23-25 февралалда Хасавюрталда тIобитIана чIахIиязда гьоркьоб эрке­
наб гугариялъул рахъалъ Дагъистаналъул чемпионат. Къецазул хIасилазда 
рекъон, нилъер районалъул гугарухъабаз рихьизаруна лъикIал хIасилал:

92 кг. цIайиялда чемпионлъун вахъана Гьигьалъа БулатгIалиев Ша­
мил.

61 кг. цIайиялда Эчедиса Гъазуев Расулие, 65 кг. -Инхокъвариса Хиз­
риев Шамхалие ва 86 кг. КIванадаса Халилов Гъазие щвана кIиабилел 
бакIал.

Лъабабилел бакIал щвана 57 кг. цIайиялда Эчедиса Мурадов 
СалихIие, 65 кг. Гьигьалъа Каримудинов СагIидие, 74 кг. Акнадаса 
ГIусманов АхIмадие ва  86 кг. цIайиялда Гьигьалъа ХIажиев ХIабибие. 
Чемпионалгун призерал гугаризе руго СКФОялъул чемпионаталда.

Гьебго чемпионаталда гугаризе рес щвана 61 кг. цIайиялда МухIамадов 
ГIабдурахIмание (ТIинди), 79 кг. -Шапиев Расулие (КIванада) ва Хизриев 
МухIамадие (Инхокъвари), 86 кг. -Зиявдинов ГIумарие (Хуштада), 125 кг. 
- Гъазиев МухIамадие (КIванада).

                                                                 
                                                              ТIалхIат ГIабдулбасиров

Дагьаб цебе Хунзахъ тIобитIана 2002 соналъ ва гьелдасан це­
реккун гьарурал ясазда гьоркьоб торгIо хIаялъул рахъалъ зоналиял 
къецал. Гьениб гIахьаллъараб микьго командаялда гьоркьоб фи­
налияб дандчIваялда хундерил командаялдасанги бергьун, нилъер 
ясазул команда гIахьаллъана 22-25 февралалда МахIачхъалаялда 
тIоритIарал республикаялъул къецазда. Гьениб, МахIачхъалаялъул 
тIасан бищараб командаялдасан 2:1 хIисабгунги къун, нилъер яса­
зе щвана кIиабилеб бакI. 

Баркула ясазда ва гьезул тренер МухIамад Сулеймановасда 
щвараб бергьенлъи. 		

                                                                               Шамил Сажидов

Администрация МР «Цумадинский район» объявляет конкурс на замещение 
должности начальника МКУ «Отдел строительства, дорожно-транспортного и жи­
лищно-коммунального хозяйств» администрации МР «Цумадинский район»:

В конкурсе могут принять участие лица, соответствующие следующим квали­
фикационным требованиям:

к образованию: высшее профессиональное образование, соответствующее 
направлению деятельности замещаемой должности:

к стажу работы: стаж муниципальной службы не менее двух лет или стаж 
работы по специальности не менее трех лет.

Участник конкурса должен обладать знаниями Конституции РФ и Конститу­
ции РД, законодательства Российской Федерации и Республики Дагестан примени­
тельно к исполнению соответствующих должностных обязанностей, а также навы­
ками составления служебных писем и документов, ведения переговоров, владения 
необходимым программным обеспечением и компьютерной техникой.

Желающим принять участие в конкурсе необходимо представить в отдел вну­
тренней политики и взаимодействия с органами государственной власти Админи­
страции МР «Цумадинский район»: 

заявление на участие в конкурсе на имя главы района; 
собственноручно заполненную и подписанную анкету с фотографией;
автобиографию;
копии:
паспорта или заменяющего его документа (подлинник соответствующего до­

кумента предъявляется лично по прибытии на конкурс);
документов о профессиональном образовании (подлинники соответствующих 

документов предъявляются лично по прибытии на конкурс);
трудовой книжки;
документа воинского учета;
свидетельства о постановке физического лица на учет в налоговом органе по 

месту жительства;
страхового свидетельства обязательного пенсионного страхования.
документ об отсутствии у гражданина заболевания, препятствующего посту­

плению на работу, с указанием наличия ограничения трудовой деятельности (меди­
цинская справка № 086);

сведения о доходах, расходах, об имуществе и обязательствах имущественного 
характера кандидата на должность, его супруги (а) и несовершеннолетних детей.

предложения по совершенствованию деятельности соответствующего учреж­
дения.    

Документы для участия в конкурсе принимаются в течение 20 календарных 
дней со дня опубликования данного объявления в газете «Голос Цумады:

Подробную информацию об участии в конкурсе можно получить в отделе вну­
тренней политики администрации МР «Цумадинский район».

ОБЪЯВЛЯЕТСЯ  КОНКУРС

 Нилъер ясал-кIиабилеб бакIалда 

ХIасилал квешал ккечIо

ГIемерал соназ хуштадерил гIолохъабазул анищлъун букIараб 
спортзал бан рагIалде бахъана дагьаб цебе Талилъ хъутада.

Гьеб буго торгIо хIаялъул, гугариялъул, тIадагьаб ва бакIаб 
атлетикаялъул, теннисалъул тайпабазде ругьунлъаби тIоритIизе 
санагIатал шартIал ругеб, гьанжезаманалъулал тIалабалги 
цIунараб, спортзал.

Гьеб анищ гIумруялде бахъинабиялъе кIудияб кумек-квер­
бакъи гьабуна лъайкьеялъул Гъизилюрталъул территориалияб 
управлениялъул нухмалъулев МухIамадшапи ЖахIбаровас. 

ГIун бачIунеб гIелалъ сахаб гIумру тIаса бищизе шартIал 
гIуцIи  ккола наслабазул ургъел-тIалаб гьаби. 

Гьеб рахъалъ цокъадаралъулаб хIалтIи гьабун ва гьабулеб 
буго хуштадерица росдал администрациялъул бетIер Асадула 
ИсмагIиловасул нухмалъиялда гъоркь. 

Баркала хъутада яшав гьабун ругел хуштадерил анищ 
гIумруялде бахъинабиялда тIад хIалтIаразе.

                                                                         МухIамад ХIанапов

Анищлъун букIараб спортзал бана


